
ᑎᑎᕋᖅᑐᖅ ᐋᔅᓕ ᕿᓚᕝᕙᖅ-ᓴᕚᕐᑦ    ᑎᑎᖅᑐᒐᖅᑐᖅ ᐱᓕᓐ ᑐᕐᒍᑦ.



“ᐊᓈᓇ, ᖃᓄᐃᑦᑑᒐᔭᖅᐸ ᐅᔭᕋᐃᑦ ᐆᒪᓐᓂᖅᐸᑕ? 

ᖃᓄᖅ ᓂᐱᖃᕋᔭᖅᐸᑦ ᐅᖃᓪᓚᒍᓐᓇᕐᓂᖅᐸᑕ?” 
ᐸᐅᓗᓯ ᐊᐱᕆᓪᓗᓂ ᐊᓈᓇᒥᓂᒃ.

ᐊᑲᕐᕆᓪᓗᓂ ᐃᓐᓇᖓᔪᖅ ᐃᓪᓕᕐᒥᓂ 
ᓴᓂᓕᕆᑦᑎᐊᖅᑐᓂᐅᒃ, ᐱᓯᒪᓪᓗᓂᐅᒃ ᐅᔭᕋᖁᑎᓂ, 
ᒥᑭ ᐅᔭᕋᒃ. 

“ᐃᓛᒃ, ᐃᕐᓃᒃ, 
ᐅᔭᕋᐃᑦ ᐆᒪᓐᓂᖅᐸᑕ 
ᐅᖃᓪᓚᒍᓐᓇᕐᓗᑎᒃ, ᐃᒫᒃ 
ᐅᖃᕋᔭᖅᑐᒃᓴᐅᔪᑦ . . .” 

ᐊᓈᓇᖓᑕ ᒥᑭ ᐅᔭᕋᒃ ᑎᒍᒥᐊᖅᑐᓂᐅᒃ ᐅᖃᓪᓚᒃᑎᖖᒍᐊᖅᐹ.

ᑎᖏᔪᓐᓇᕐᓇᖓ. 
ᐅᓪᓚᒍᓐᓇᕐᓇᖓ. 
ᐱᓱᒍᓐᓇᕐᓇᖓ.

ᓯᔾᔭᖅᐸᓯᖕᒦᓲᖑᓪᓗᖓ, ᑕᑯᓐᓇᖅᐸᒃᑕᕋ ᐃᒪᖅ 
ᐅᑎᖅᑕᖅᑎᓪᓗᒍ ᐊᐅᓚᑎᓪᓗᒍᓗ. 

ᐅᔭᕋᐅᔪᖓ.

ᑐᒃᑐᓐᓇᓱᒃᑐᓂᒃ, 
ᕿᔪᒃᑕᖅᑐᓂᒃ, 
ᐊᒻᒪ ᒥᑎᕐᓂᒃ,

ᐊᐳᒻᒥ ᐃᒡᓗᓕᓐᓇᕐᒥ, 
ᑎᕆᒐᓂᐊᕋᓱᒃᑐᓂᒃ, ᐅᑲᓕᕐᓂᒡᓗ,

ᑕᐅᑐᒃᐸᒃᑐᖓ ᖁᕕᐊᓱᒃᑐᖓ 
ᑲᑎᖅᓱᐃᔪᓂᒃ.

ᐊᒻᒨᒪᔪᕋᓱᒃᑐᓂᒃ, ᓄᓂᕙᒃᑐᓂᒃ,  
ᐊᒻᒪ ᐃᖃᓗᓂᒃ ᐅᑎᖅᑕᕋᖅᑐᓂᒃ,

ᖃᓕᕋᓕᒐᓱᒃᑐᓂᒃ,  
ᐊᕿᒡᒋᕐᓂᒃ, ᓇᑦᑎᐊᓂᒡᓗ,

ᑲᖑᕋᓱᒃᑐᓂᒃ, ᒪᓐᓂᒃᑕᖅᑐᓂᒃ, 
ᕿᓚᓗᒐᕐᓂᒡᓗᑦᑕᐅᖅ.

“ᐅᔭᕋᒃ ᖃᓄᖅ ᑐᓵᕙᒃᐸ, ᐊᓈᓇᒃ?” ᐸᐅᓗᓯ ᐊᐱᕆᕗᖅ 
ᐃᔩᖕᓂᒃ ᐊᒃᓴᓕᒃᑐᓂᒋᒃ.

ᓂᐱᓕᒫᑦᑎᐊᓂᒃ ᒫᓂ ᒪᓂᖅᑲᒥ 
ᑐᓵᕙᒃᑐᖓ.

ᑎᖕᒥᐊᓕᒫᓂᒃ, ᐊᒪᕈᕐᓂᒃ, 
	     ᐊᒡᓛᑦ ᑕᔾᔪᐊᔪᓂᒃ.
ᑎᖕᒥᐊᓕᒫᓂᒃ, ᐊᒪᕈᕐᓂᒃ, 
	     ᐊᒡᓛᑦ ᑕᔾᔪᐊᔪᓂᒃ.

ᑐᓵᔭᐃᓐᓇᒃᑲ ᐅᖃᓗᕋᐅᔭᖅᑐᑦ 
ᒥᐊᒡᒎᖅᑐᑦ ᕿᑭᕐᕌᕐᕙᓗᒃᑐᑦ 
ᐳᕕᒃᓱᒃᑲᖅᑐᓪᓗ.

ᐊᕕᖖᒐᕋᓛᓪᓘᓐᓃᑦ, 
	 ᑐᓵᕙᖕᒥᔭᒃᑲᑦᑕᐅᖅ.
ᐊᕕᖖᒐᕋᓛᓪᓘᓐᓃᑦ, 
	 ᑐᓵᕙᖕᒥᔭᒃᑲᑦᑕᐅᖅ.

“ᐊᓈᓇ, ᒥᑭ ᐅᔭᕋᒃ ᐃᒃᐱᖕᓂᐊᕙ?” 
ᐸᐅᓗᓯ ᐊᐃᑦᑕᐅᖅᑐᓂ ᐊᐱᕆᕗᖅ.

ᐄ, ᐃᒃᐱᒍᓱᒃᐸᒃᑐᖓ ᐊᐳᑦ ᐊᐅᓕᕌᖓᑦ, ᐊᐳᒻᒧᓪᓗ 
ᐊᕿᑦᑐᒧᑦ ᐅᓕᒃᑕᐅᑎᓪᓗᖓ.

ᐅᑭᐅᖅᑕᖅᑑᓪᓗ ᐊᓄᕋᔮᕐᓂᖓ ᐊᖅᑯᓵᖅᑎᓪᓗᒍ.

ᖁᕕᐊᓱᒃᐸᖕᒥᔪᖓ ᓄᓇ ᐊᓂᖅᓵᕋᐃᒻᒪ 
ᐊᒥᐊᑦᑎᐊᕚᓗᖕᓂᒃ ᐊᕙᑎᓐᓂ.

ᐃᒃᐱᒋᕙᖕᒥᔭᕋ ᓯᕿᓂᐅᑉ ᐊᑭᒻᒥᒃᑐᓂ ᑯᓂᒃᓯᓂᖓ,ᐃᒃᐱᒋᕙᖕᒥᔭᕋ ᓯᕿᓂᐅᑉ ᐊᑭᒻᒥᒃᑐᓂ ᑯᓂᒃᓯᓂᖓ,

ᖁᕕᐊᑦᑕᒃᓯᒪᔪᖓ ᓄᓇᐅᑉ ᖁᐊᖅᐸᓪᓕᐊᓂᐊᕐᓂᖓᓂᒃ

ᑕᐃᒪᐃᓕᕌᖓᑦ ᖃᖅᑲᐃᑦ ᐊᐱᐊᖅᓯᒪᖃᑦᑕᕐᓂᐊᕐᒪᑕ,

ᓯᕿᓐᓂᕐᕕᐅᓗᑎᒃ ᓂᓚᖏᑦ ᕿᓪᓕᖃᑦᑕᕐᓂᐊᕐᒥᖕᒪᑕ.

ᐅᑕᖅᑭᑦᑎᐊᖅᐸᖕᒥᔭᕋ ᓯᕿᓂᖅ ᓯᓂᑦᑎᐊᕐᓂᐊᖅᐳᑏᖅᑎᓪᓗᒍ, 

ᒧᒥᕐᓗᓂ ᐃᖖᒋᕐᓗᓂᓗ ᐊᖅᓴᕐᓂᒃᑯᑦ.

ᑕᑯᓐᓇᖅᑐᖓ, ᑐᓵᔪᖓ, ᐃᒃᐱᒍᓱᒃᐸᖕᒥᔪᖓ 
ᑕᐃᒪᖖᒐᓕᒫᖅ ᐃᓅᓯᕐᒥ ᓄᓇᒦᑦᑐᒥ, ᑎᒍᔭᕌᖓᕕᖖᒐ 

ᑭᓯᐊᓂ ᐊᖏᕐᕋᐅᑎᓪᓗᖓᓗ.

ᐱᖃᑎᒋᓗᑎᑦ 
ᖃᖓᑕᔪᓐᓇᖅᑐᖓ, 
ᐅᓪᓚᒍᓐᓇᖅᑐᖓ, 
ᐱᓱᒍᓐᓇᖅᑐᖓᓗ.

ᐅᔭᕋᐅᔪᖓ.

ᐅᔭᕋᖁᑎᒋᒋᖖᒐ.

ᐊᓈᓇᖓᑕ ᒥᑭ ᐅᔭᕋᒃ ᐃᓕᓪᓗᓂᐅᒃ ᓯᓂᒃᑑᑉ ᐸᐅᓗᓯᐅᑉ 
ᓴᓂᐊᓄᑦ, ᑯᓂᒃᑐᓂᐅᒡᓗ ᖃᐅᖓᒍᑦ.

22 23 



ᐋᔅᓕ ᕿᓚᕝᕙᖅ-ᓴᕚᑦ ᐃᓅᓪᓗᓂ ᑎᑎᕋᖅᑎ, ᑕᑯᒥᓇᖅᑐᓕᐅᖅᑎ, 
ᑕᕐᕆᔭᐅᓯᐅᖅᑎᖖᒍᖅᐸᓪᓕᐊᓪᓗᓂᓗ ᐃᖃᓗᖕᓂ ᐃᓅᓂᑰᓪᓗᓂ ᐱᕈᖅᓴᓯᒪᒋᓪᓗᓂᓗ, 
ᓄᓇᕗᒻᒥ. ᑎᑎᕋᖅᓯᖕᒥᔪᖅ ᑕᕆᐅᑉ ᑯᓂᒃᓯᓂᖓ ᓄᓇᒥᒃ, ᐅᓂᒃᑲᐅᓯᖃᖅᑐᖅ 
ᖃᓚᔭᐅᓯᒪᔪᓐᓃᕐᓂᕐᒥᒃ, ᒪᒥᓴᕐᓂᕐᒥᒃ ᓯᕗᓕᕇᓄᑦ ᓱᔪᒃᑎᑕᐅᓯᒪᓂᕐᒥᑦ, ᓄᓇᒥᓗ 
ᐃᓕᖅᑯᓯᕐᒥᒡᓗ ᐱᓐᓇᕈᓱᖕᓂᕐᒥᒃ. ᒪᕐᕉᖕᓂᒃ ᓇᐃᑦᑑᖕᓂᒃ ᐅᓂᒃᑳᖕᓂᒃ ᓴᖅᑮᓯᒪᖕᒥᔪᖅ 
ᐱᔾᔪᑎᓖᖕᓂᒃ ᐃᓅᓂᕐᒥᑕ ᐃᓕᖅᑯᓯᖏᓐᓅᖓᔪᓂᒃ, “ᐅᓗᖖᒐᐅᑕᕋ” ᓂᐲᑦ 
ᕿᒥᕐᕈᐊᒐᖅᑎᒍᑦ ᐊᒻᒪ “ᒥᑭᒃᑯᑦ ᐊᖅᓴᕐᓂᒃᑯᒃ” Chirp ᕿᒥᕐᕈᐊᒐᖅᑎᒍᑦ. 
ᐃᓕᓐᓂᐊᓚᐅᖅᑎᓪᓗᒍ ᕚᓐᑰᕗᒥ ᑕᕐᕆᔭᐅᓯᐅᖅᑎᐅᓂᕐᒥᒃ ᐃᓕᓐᓂᐊᕐᕕᖕᒥ, 
ᐋᔅᓕ ᓯᕗᓕᖅᓯᒪᒋᕗᖅ ᓱᕈᓯᕐᓄᑦ ᒪᒃᑯᒃᑐᓄᓪᓗ ᐱᓪᓚᕆᒃᑎᐅᖖᒍᐊᕐᓂᕐᒥᒃ 
ᐅᓂᒃᑳᖅᑐᐊᕐᓂᕐᒥᒡᓗ ᐃᓕᓴᐃᓪᓗᓂ ᖃᒡᒋᐊᕘᒃᑯᓐᓂ ᓛᐸᑐᐊᒥᓪᓗ ᓴᓇᑐᓂᕐᒥᒃ 
ᖁᕕᐊᓲᑎᖃᖅᑎᓪᓗᒋᑦ. ᐋᔅᓕ ᕿᓯᖕᓂ ᓴᐸᖓᕐᓂᒡᓗ ᑕᑯᒥᓇᖅᓴᐅᑎᓂᒃ ᓴᓇᓲᖑᒋᕗᖅ, 
ᐃᓕᓐᓂᐊᖅᐸᓪᓕᐊᓪᓗᓂᓗ ᐃᓄᒃᑎᑐᑦ.

ᐱᓕᓐ ᑐᕐᒍᑦ ᑎᑎᖅᑐᒐᖅᑎᐅᔪᖅ, ᐃᓅᓯᒪᓪᓗᓂ ᑑᑭᒥ. 
ᐃᓕᓐᓂᐊᖅᓯᒪᒋᓪᓗᓂ ᐊᑦᑎᖕᓂᖅᓴᒥᒃ ᔨᐊᑎᑉ ᓯᓚᑦᑐᖅᓴᕐᔪᐊᒥ ᑕᑯᒥᓇᖅᑐᓕᐅᕐᓂᕐᒥ, 
ᖃᕋᓴᐅᔭᒃᑯᑦ ᑕᑯᒥᓇᖅᓴᐃᓂᕐᒥ. 2018ᒥᓂᑦ, ᐊᒥᓱᓂᒃ ᓱᕈᓯᖅᓯᐅᑎᓂᒃ ᐅᖃᓕᒫᒐᕐᓂᒃ 
ᑎᑎᖅᑐᒐᖅᓯᒪᓕᖅᑐᖅ. ᐱᓕᓐ ᖁᕕᐊᒋᔭᖏᓐᓂᒃ ᐱᓕᕆᕙᒃᑐᖅ, ᐱᓕᕇᓐᓇᖅᐸᒃᑐᓂ 
ᐱᓕᕆᕕᖕᒥᓂ ᐴᑐᕋᒻ, ᑑᑭᒥ, ᑕᑯᓐᓇᖖᒍᐊᒐᕐᓂᒃ ᐱᖖᒍᖅᑎᑦᑎᓪᓗᓂ.

ᐸᐅᓗᓯᐅᑉ ᐅᔭᕋᖁᑎᓂ ᒥᑭ ᐅᔭᕋᒃ,  
ᓇᒡᓕᒋᓪᓗᓂᐅᒃ. ᐸᐅᓗᓯᐅᑉ ᐊᓈᓇᖓᑕ 

ᐅᓂᒃᑲᐅᑎᓪᓗᓂᐅᒃ ᓯᓂᒐᓱᒃᑐᖅᓯᐅᒻᒥᑦ ᓄᓇᒥᓂ  ᒥᑭ 
ᑭᓱᓂᒃ ᑕᑯᕙᖕᒪᖔᑦ, ᑐᓵᕙᖕᒪᖔᑦ, ᐃᒃᐱᒍᓱᒃᐸᖕᒪᖔᓪᓗ. 

ᓄᓇᐅᑉ ᐃᓚᒋᓪᓗᓂᐅᒃ, ᒥᑭ ᐅᔭᕋᒃ ᐃᒃᐱᒍᓱᒃᐸᒃᐳᖅ ᐊᐳᒻᒥ, 
ᓯᕿᓂᕐᒥᒡᓗ, ᑕᑯᕙᒃᑐᓂ ᐃᖃᓗᒃᐱᖕᓂᒃ ᕿᓚᓗᒐᕐᓂᒡᓗ, 
ᐊᒻᒪ ᓈᓚᒃᐸᒃᑐᓂ ᐅᖃᓗᕋᐅᔭᖅᑐᓂᒃ ᒥᐊᒡᒎᖅᑐᓂᒡᓗ.

ᐃᖖᒋᓘᓯᓕᖕᓂᒃ ᑎᑎᕋᖅᓯᒪᓪᓗᓂ ᐱᓪᓚᕆᒃᑑᔮᖅᑐᓂᓗ 
ᓄᓇᖖᒍᐊᓕᖕᒥ ᑎᑎᖅᑐᒐᖅᑕᖓᓂ ᐱᓕᓐ ᑐᕐᒍᑦ, 
ᐅᖃᓕᒫᖅᑎᑦ ᐅᑭᐅᖅᑕᖅᑐᒥ ᕿᒥᕐᕈᑎᑕᐅᕗᑦ 

ᐱᖁᑎᐅᑉ ᑕᒃᑯᐊᓃᖖᒑᖅᑐᒥᒃ—ᓱᕈᓯᐅᑉ 
ᐅᔭᕋᖁᑎᖓᑎᒍᑦ.

